
     నాథకథాశ్రుతిని

     త్యానందస్యంద[1]మందిరాంతఃకరణా

     దానగుణైకాభరణా

     భూనారీరమణసుభగ ప్రోలయవేమా.1

వ. అక్కథకుండు శౌనకాదిమహామునులకుం జెప్పె నట్లు భక్తానందసంవిధాయకుం

     డైన యయ్యదునాయకుండు బదరీవనావలోకనపారీణుం డై యున్నంత.
2

మ. తనపైశాచికభావముం దొరఁగి సిద్ధత్వమునం బేర్చి నె

     ట్టనఁ దేజోమయమూర్తి యై చనిన ఘంటాకర్లుతో మచ్చరిం

     చెనొకో నా నిబిడంబులై యెసఁగు పెంజీఁకట్లు వాయంగ నూ

     తనసంధ్యామయదీప్తి దాల్చెఁ ద్రిజగత్కల్యాణకల్యాకృతిన్.
3

క. వినతాతనఁయుఁడు మున్నుగ, ననుపమతేజుఁ డయి తోఁచుహరి దానయనన్

     వినతాతనయుఁడు మున్నగ, ననుపమతేజూఁ డయి తోఁచె హరి యుదయాద్రిన్.
4

వ. ఇట్లు సూర్యోదయం బగుటయు గంగాస్నానవిశదగాత్రుండును బవిత్రార్ఘ్య

     సేవితసరోజమిత్రుండును నై దేవకీపుత్రుండు సనుదెంచి సవినయంబుగాఁ దను

     నిఖిలమునిదేవసముదయంబును నెదుర్కొన నయ్యందఱ నభినందించి రాత్రిఁ

     దనపోయినపోక లన్నియుం జెప్పిన నప్పరమవ్రతు లప్పిశాచంబునకుఁ గలిగిన

     పుణ్యపాకంబు గొనియాడి రనంతరంబ వారల వీడ్కొని.
5

క. గరుడారోహణలీలా, సరసం బగు గగనమార్గసంచారమునం

     ద్వరితగతి నుత్తరపుదెస, కరిగి మురద్విషుఁడు ప్రముదితాత్ముం డగుచున్.
6

మ. కనియెం గ్రీడదమర్త్యదంపతిమిధోగంభీరహాసంబు ని

     త్యనిరుద్థేంద్రియసిద్ధసంయమిగణైకావాసమున్ వాసవా

     ద్యనఘారాధనరమ్యరుద్రచరణన్యాసంబు నాసన్నఖే

     లనలోలాద్రిసుతామనోజ్ఞగిరిశోల్లాసంబుఁ గైలాసమున్.
7




శ్రీకృష్ణుఁడు కైలాసంబు గనుంగొని తదీయవైభవంబు నభివర్ణించుట


వ. కని కదియం జని తదీయవిభవంబు లూహించి.
8

సీ. ఈకొండసెలయేఱు లీశ్వరువృషభంబు గోరాడు కూలము ల్గూడి యొప్పు

     నీగిరికుంజంబు లిందుశేఖరుదేవి మెచ్చుపూఁబఱుపులు మెఱయ మెఱయు

     నీయద్రినెత్తంబు లీశతాండవరంగభూము లై యసమాసభూతిఁ దనరు

     నీపర్వతముతోఁట లిభదైత్యదమనుపూజకు భృంగి గోయుపుష్పములు పూచు

		 ఈ పేజీలో చివరి మార్పు 16 డిసెంబరు 2021న 22:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

